
Naqqiut 

 

(Oqaaseqaat 12. oktober 2026-meersoq taarserpaa. Oqaasertaani kukkuneqarmat) 

 

UKA2026/85 (UKA2025/85): Uunga siunnersuut Nalunaaquttap 

aalajangersarneqarnera pillugu Inatsisartut inatsisaata allanngortinneqarneranik 

Inatsisartut inatsisaat (Nalunaaquttat ingerlaqatigiiffiannut allamut ikaarsaarneq, 

aasaanerani nalunaaquttap atorunnaarsinneqarnera)  

(Inatsisartuni gruppi Naleraq)  

 

UKA2026/104 (UKA2025/104): Uunga siunnersuut Nalunaaquttap 

aalajangersarneqarnera pillugu Inatsisartut inatsisaata allanngortinneqarneranik 

Inatsisartut inatsisaat (Nalunaaquttat ingerlaqatigiiffiannut allamut ikaarsaarneq, 

aasaanerani nalunaaquttap atorunnaarsinneqarnera)  

(Inatsisartuni gruppi Siumut) 

 

 

Akissuteqaat 

(Naalakkersuisut Siulittaasuat) 

 

 

Aappassaanneerneqarnera  

Inatsisartut Inatsisinut ataatsimiititaliaannut nalunaaquttap aalajangersarneqarnera pillugu 

Inatsisartut inatsisaata allanngortinneqarnissaa pillugu Naleraqqamiit aamma Siumumiit 

inatsisissamut siunnersuutaannik marluusunik nutaamik suliarinninnerannut qujanaq. 

 

Inatsisinut ataatsimiititaliaq maannakkut ilassutitut isumaliutissiissuteqarpoq, tassani 

ataatsimiititaliami amerlanerussuteqartut imm. 85-ip itigartinneqarnissaa inassutigalugu. 

Kisiannili allannguutissatut siunnersuutip akuerineqareernerani imm. 104 

taperserneqartariaqaraluartoq ataatsimiititaliap inassutigaa. Allannguutissatut siunnersuutip 

kingunerissavaa ulloq 25. marts 2028 aallarnerfigalugu atuutilersumik Kalaallit Nunaanni 

nalunaaquttap ingiaqatigiiffiata UTC -3-mut allanngortinneqarnera, aammalu aasaanerani 

nalunaaquttap 1. januar 2027 ukiup nikinneraniit atorunnaarsinneqareernera. 

Allannguutissatut siunnersuummi Europa-mut piffissatigut ungasissusaa ukiuunerani 

nalunaaquttap akunneranik ataatsimik sivisunerulersinneqassaaq aasaaneranilu nalunaaquttap 

akunnerinik marlunnik sivisunerulersinneqassalluni.  

 

Taamaattoq inassuteqaat Inatsisinut ataatsimiititaliami amerlanerussuteqartunit 

saqqummiunneqartoq Naalakkersuisut ataqqimmassuk, aammalu aalajangiineq, Inatsisartut 

oqaluuserisassani immikkoortut pillugit oqallinnerisa ingerlasup kinguneriumaagaa, 

Naalakkersuisut ataqqillugu malissamaaraat, qularutigineqassanngilaq.  

 

Inatsisinut ataatsimiititaliap inassuteqaateqarnermini Naalakkersuisut tusaatissatut tiguaat 

taamaattorli inassutigineqartut eqquinerlussinnaanerat tikkuarusullugit. 

 

Kalaallit Nunaata pingaarnertut niueqatigisartagai suleqatigisartagaalu Europa-miipput, 

aammalu suleqatigiinnerit taakkua nunatta pinngitsoorsinnaanngisaasa akisunerulernerinik 

attatiinnarnissaasalu ajornakusoornerulernerinik allannguutissatut siunnersuut 

kinguneqartussaavoq. Ernumanartutut isigaarput peqqinnissaqarfiup Danmark-imi immikkut 

ilisimasalinnik attaveqartarnerisa sivikinnerulernissaa tamassumalu kingunerisaanik 

napparsimasut ataasiakkaat utaqqisariaqarnerisa sivisunerulersinnaanera. 

 

Allannguutit akeqanngitsuunavianngillat aningaasallu siunertanut pitsaasunut 

atugassaraluatsinnut allatut pingaarnersiuilluta aningaasalersuisariaqassalluta. 

Aningaasaqarnermut Naalakkersuisoqarfiup siusinnerusukkut missingersorpaa nalunaaquttap 

ingiaqatigiiffianik malitatsinnik allanngortitsinerinnaq ukiumut 19 mio. koruunit missaannik 

ataavartussamik aningaasanut inatsimmut sunniuteqarluni malitseqartussaasoq. Inuiaqatigiit 

katillugu aningaasartuutissai suli annertunerusussaapput, tassami inuussutissarsiortortatta 

naatsorsuutigaat tamanna nunatta aningaasaqarneranut ajoqusiisumik sunniuteqassasoq, 

pissutigalugu Danmarki aamma Europa pingaarnertut pilersuisutsitut tuniniaasarfitsitullu 

pinngitsoorsinnaannginnatsigu. Atuisartut sulisartullu, tamatta, ajorseriarnerit 

maluginngitsoorsinnaasussaanngilagut. Timmisartukkut Europamut attaveqaateqarnerput 

ajorseriaateqassaat tamannalu toqqaannartumik toqqaannanngitsumillu aningaasatigut 

isertitsinerunikinnermik kinguneqassaaq. 

  

Taamatut annertutigisumik allanngortitsisoqarnissaanut aalajangiisoqartillugu, innuttatsinnik, 

suliffeqarfitsinnik oqartussanillu aaqqissuussaasumik akuutitsisoqarnissaa, tunngaviusutut 

tunngavigalugu aalajangiinissamut sulianik ingerlatitsisarnitsinnut tunngavigisarparput. 

Sunniuteqarnerlunnissaa pillugu ernumassuteqarnerit, tamanut ammasumik tusarniaanerup 

nalaani tusarniaanermut akissuteqaaterpassuarni saqqummiunneqartut, Naalakkersuisut 

paasinninnerat malillugu Inatsisinut ataatsimiititaliami nalilersuinermi 

pingaartinneqarsimasariaqaraluarput.  

 

Naggasiullugu oqaatigeqqissavara Naalakkersuisuniit Inatsisartut aalajangernerat 

ataqqilluinnarlugu suliarimaaratsigu. 

 

 


